
Milli ideya

Elə siyasi liderlər vardır ki, onların 
şəxsiyyəti və fəaliyyəti bütövlük təşkil 
edir. Ümummilli liderlik bunun ən yüksək 
və genişmiqyaslı təsdiqidir. Dünya tarixin-
də ümummilli liderlik səviyyəsinə yüksəliş 
şəxsiyyətin zəkası və həyat tərzinin qarşı-
lıqlı əlaqəsində politoloji dərk edilməyə 
çalışılmışdır. Burada şəxsiyyətin zəka və 
intellektual qabiliyyəti həmişə çox ciddi 
qiymətləndirilmişdir. 

Eyni zamanda, siyasi liderliyin 
 inkaredilməz təsdiqi kriteriyaları mövcud-
dur. Onlar birbaşa fəaliyyətin nəticələri, 
əldə edilən uğurların məzmunu prizma-
sında qiymətləndirilir. Lider bu zaman 
ölümsüzləşə bilər. Əgər onun şəxsiyyəti ilə 
fəaliyyəti harmoniya təşkil edirsə və millət 
üçün faydalıdırsa, hər anım günü xüsusi 
məna kəsb edəcəkdir. Anım günləri bir-bi-
rinə bənzəməyəcək. Çünki hər dəfə fəaliy-
yətinin hansısa cəhəti anım günü üçün ak-
tual olacaq. Onun dərk edilməsi, təhlili və 
yaddaşlarda qalması ümummilli liderliyin 
əbədi və faydalı naxışlarından olacaqdır. 

Buna görə ümummilli liderlər həm də 
əbədiyaşar şəxsiyyətlərdir! Onların fəaliy-
yətinə həm yaşadıqları zamanın işığında, 
həm də bu gündən baxmaq lazım gəlir. Bu 
iki yanaşmanın məntiqi sahəsində lideri 
anmaq onun yaddaşdakı haqlı “məkanını” 
düzgün müəyyən etməyə imkan verir.

Heydər Əliyevi anmaq bütün bunlara 
görə həm şərəfli, həm də çox məsuliyyətli 
bir işdir. Ölkənin, regionun və bütövlükdə, 
dünyanın geosiyasi, siyasi və diploma-
tik gedişatını dərindən bilən, onları dəqiq 
proqnozlaşdıran, uzaqgörənliyi ilə hər kəsə 
nümunə ola bilən bir siyasi liderin Ümum-
milli lider statusunda fəaliyyətini dərk 
etmək asan məsələ deyil. Öncə, Heydər 
Əliyevin fəaliyyətinə 1993–2003-cü illər 
müddətində qazandığı nəticələr prizmasın-
dan baxaq. 

1993-cü il dövlətçilik baxımından ol-
duqca çətin bir dönəm idi. Ölkə, demək 
olar ki, mürəkkəb problemlər içindəydi. 
Belə bir şəraitdə Azərbaycanı yalnız lide-
rin xarizması, zəkası və xilasedici kursu 
qurtara bilərdi. Heydər Əliyev çox qısa bir 
zamanda bu vəzifənin öhdəsindən yüksək 
səviyyədə gəldi. Ulu öndər nəinki Azər-
baycanı xilas etdi, hətta onun nəticəverici 
inkişaf kursunu zamanın tələblərinə uyğun 
dəqiqliklə müəyyənləşdirdi. 

Bunu sübut edən kifayət qədər fakt 
vardır. Onları əsas istiqamətlər üzrə qrup-
laşdırmaq olar. Daxili sabitliyin təmini, 
azərbaycançılığın bərqərar olması, enerji 
strategiyasının müəyyən edilməsi, idarəet-
mə institutlarının təkmilləşdirilməsi, 
müstəqil dövlət quruculuğunun əsas prin-
siplərinin, milli ideyanın müəyyən edilmə-
si və multikulturalizm həmin sıradandır. 

Bütün bunların fonunda Heydər Əliyev 
Azərbaycan lideri kimi dövlətin identikli-
yi məsələsini BMT tribunasından dünya-
ya bəyan etdi. Belə bir fəaliyyətin dünya 
miqyasında müstəqil dövlət quruculuğu 
nümunəsi olmasını indi hər kəs qəbul edir. 
Çünki postsovet məkanında yalnız Azər-
baycan həmin dövrdə strateji səmərəsi olan 

siyasi kurs müəyyən edə bilmişdi. Və bu 
zaman Avrasiyanın dövlətçilik tarixində 
ilk dəfə idi ki, müstəqil dövlət quruculuğu 
kursunun təməlinə iqtisadi və ya sırf sosial 
deyil, ideya faktoru qoyulurdu. Həmin ide-
ya Azərbaycanın milli ideyası idi. 

Milli ideya Avrasiya məkanında ilk 
dəfə olaraq etnik və dini baza əsasında de-
yil, müasir dövlətçiliyin başlıca atributları 
olan ərazi bütövlüyü və suverenlik kon-
tekstində müəyyən edilirdi. 

Deməli, Heydər Əliyevi Avrasiyada 
müstəqil dövlət quruculuğunu müasirləş-
məyə xidmət edən milli ideya kontekstinə 
gətirən dahi şəxsiyyət kimi qəbul etmək 
lazımdır! 

Çünki söhbət faktiki olaraq müasir 
mərhələdə olduqca mürəkkəb vəziyyətdə 
olan və bir sıra böyük güclər tərəfindən 
yox edilməyə çalışılan dövlətin möhtəşəm 
dirçəlişinin bazasına ideyanın “yerləşdi-
rilməsindən” gedir. Hətta deyərdim ki, 
fəlsəfədə Kant inqilabı nədirsə, postsovet 
məkanında müstəqil dövlət quruculuğu 
kursunun müəyyən edilməsində siyasi, 
ideoloji, geosiyasi, iqtisadi və sosial ye-
niliyin adı “müstəqil dövlətçiliyin Heydər 
Əliyev inqilabı”dır!

Anım günündə bu tezisi önə çıxarma-
ğımız təsdüfi deyildir. Burada vacib he-
sab etidiymiz politoloji məna yükü vardır. 
Məsələ onunla əlaqəlidir ki, müasir fəlsəfə 
və politologiyada ümummilli liderliyin 
əsas göstəriciləri sırasında liderin missi-
yası ilə fəaliyyət miqyasının harmoniyası 
böyük əhəmiyyət kəsb edir. 

Biz indiki proseslərə Heydər Əliyevin 
siyasi liderliyinin inklüzivlik aspektindən 
baxsaq, onda vurğulanan tezisin əhəmiy-
yətini anlamış olarıq. O mənada ki, Heydər 
Əliyev yalnız Azərbaycanda deyil, Avrasi-
ya miqyasında müasir mərhələdə müstəqil 
dövlət quruculuğunun mükəmməl və konk-
ret müsbət nəticəverici konsepsiyasını ha-
zırlamışdır. Buna görə də Heydər Əliyevin 
ümummilli liderliyi milli, regional və re-
gionlararası miqyası aşaraq, bütövlükdə, 
qlobal səviyyədə müstəqil dövlət qurucu-
luğu kursunun uğurlu təmsilçisi kimi qəbul 
edilməlidir. 

Əlbəttə, belə bir nəhəng və inqilabi ye-
niliyin Azərbaycan liderinin fəaliyyətində 
təcəssüm etməsi tarixi hadisədir! Anım 
gününün əbədi qürur duyulacaq anlarından 
biri də bununla bağlıdır!  

İndi Ulu öndərin 1993–2003-cü illərdə-
ki fəaliyyətinə 2003-cü ildən sonrakı müd-
dətin əsas faktları prizmasından baxaq!

Dahiyanə proqnozlar  

Əlbəttə, hər bir milli liderin missiyası 
və fəaliyyət miqyası arasındakı münasibət-
lərdə onun gələcəyi necə görməsi ayrıca 
yer tutur. Əgər Anım gününə bu aspektdən 
baxsaq, bu o deməkdir ki, 2024-cü ilin de-
kabr ayında mövcud olan vəziyyəti Heydər 
Əliyevin necə proqnozlaşdırması çox ma-
raqlı və əhəmiyyətli görünür. Bu, zamanı 
geriyə döndərmək deyil, artıq mövcud olan 
dövlət quruculuğu təcrübəsinə yenidən po-
litoloji nəzər salmaq deməkdir. 

Heydər Əliyevi bu kontekstdə çox 
məqamlarda anmaq mümkündür. Çünki 
faktiki olaraq Ulu öndər Azərbaycanda 
XXI əsrdə də müstəqil dövlət quruculu-
ğunun əsas istiqamətlərini dəqiq müəyyən 
etmişdir. 

Prezident İlham Əliyev yaradıcı surət-
də həmin istiqamətləri qarşıya çıxan gözlə-
nilməz proseslərin, risklərin labirintindən 
məharətlə keçirərək, müstəqil dövlətçiliyi 
yeni mərhələyə yüksəltmişdir. Bu məqam 
liderin fəaliyyətinin missiyası ilə miqyası-
nın XXI əsrdə ən uyğun nisbətindən xəbər 
verir. 

Onun özəlliyi həm də strateji aspektdə 
proqnozlaşdırmanın çox uğurlu olmasın-
dan ibarətdir. Onu da deyək ki, müasir Qərb 
politoloqları strateji aspektdə liderliyin 
uğurlu nümunəsini universal kriteriyalar-
la müəyyən edə bilməmişlər. Onlar bunun 
üçün yetərli faktlara malik olmadıqlarını 
və fərqli liderlik nümunələri üçün ortaq 
ola biləcək kriteriyaları aydınlaşdırmaqda 
çətinlik çəkdiklərini açıq etiraf edirlər. Bu 
baxımdan Heydər Əliyev nümunəsi nəzəri 
politologiyaya kifayət qədər zəngin faktlar 
verir. 

Məsələnin müstəqil dövlət quruculu-
ğu kursunun strateji səmərəsi kontekstin-
də qoyulması ayrıca əhəmiyyət daşıyır. 
 Heydər Əliyev vurğulanan bağlılıqda lide-
rin missiyası ilə fəaliyyət miqyasını strateji 
müstəviyə gətirib, ona konkret məzmun 
verən siyasi liderdir. Bu transformasiya 
faktiki olaraq uzun müddətdə Azərbay-
canda müstəqil dövlət quruculuğunun ana 

xəttini təşkil etməkdədir. Deməli, Heydər 
Əliyevi 2024-cü ildə anmaq həm də döv-
lətçiliyin uğurlarını bir daha göz önünə 
gətirmək və ona yeni şərtlər daxilində po-
litoloji məna vermək deməkdir. Heydər 
 Əliyev dövlətçilikdə bu günlə gələcəyi 
müasirlik kontekstində ortaq ritmə gətirə 
bilən kursun müəllifidir. Anım gününün 
qürur verən çox əhəmiyyəli başqa məqamı 
da bu tezislə bağlıdır!   

Mühüm hesab etdiyimiz bir məqamı da 
vurğulamaq istərdik. O, intellekual və duy-
ğusal xarakterli, lakin dövlətçiliklə bağlı 
xüsusiyyətlə əlaqəlidir. 

Vətəndaşın dövlət tərbiyəsi 

Heydər Əliyevi ananda bu məqamı 
vurğulamamaq mümkün deyildir. Ulu ön-
dər fəaliyyəti zamanı həmişə vətəndaşın 
dövlət tərbiyəsinə aid olan fikirləri fərqli 
mövzularda vurğulayırdı. Onları ümu-
miləşdirəndə isə vahid mənzərə alınırdı: 
azərbaycanlı olmaq həm də intellektual və 
emosional şəkildə yüksək dövlətçilik tər-
biyəsinə yiyələnmək deməkdir. 

Məsələnin bu tərəfi çoxaspektli və 
çoxfunksiyalı prosesləri nəzərdə tutur. 
O cümlədən, vətəndaşın daxili intizamı, 
məsuliyyətli ailə üzvü, çalışqan, dövlətçi, 
vətənsevər ictimai fəaliyyəti və yüksək 
dövlətçilik şüuru vacib faktorlar kimi qə-
bul edilməlidir!  

Heydər Əliyev təlimində bunun iki is-
tiqaməti praktikada özünü aydın göstərirdi. 
Birincisi, vətəndaşın intellektual cəhətdən 
vətənsevər və dövlətçi olması ilə bağlı idi. 
Ona sahib olmanın yolunu isə Ulu öndər 
elm və təhsildə görürdü. Ulu öndər bu 
məqamı dəfələrlə vurğulamışdır. 

Bununla yanaşı, Heydər Əliyev vətən-
daşın həm intellektual, həm də emosional 
olaraq azərbaycançılığı qəbul etməsi zə-
rurətini aydınlaşdırırdı. Onu əsasən mə-
dəniyyət kontekstində azərbaycanlının 
Vətənə bağlılığı təşkil edir. Vətənə bağlı-
lıq ənənə ilə müasirliyin vəhdətində məz-
mun almalıdır. Bu iki istiqamət praktika-
da intellektual və emosional fəzilətlilikdə 
birləşməlidir. Heydər Əliyev vətəndaşın 
duyğusal fəzilətliliyi ilə yanaşı, intellek-
tual fəzilətliliyini də zəruri sayırdı. Onlar 
konkret təcəssümlərini azərbaycançılıq 
məfkurəsində tapa bilərlər. Bu isə birba-
şa azərbaycançılığın müstəqil dövlətçilik 
şüurunun mərkəzinə gətirilməsi demək-
dir. 

Azərbaycançılığın vurğulanan səviy-
yə və məzmunda dövlətçilik şüurunun 
mərkəzinə gətirilməsi növbəti dahiyanə ta-
pıntıdır! Bu məqam Heydər Əliyevi anım 
gününün həm də bizlər üçün yenidən dü-
şünmək, Ulu öndəri daha yaxından dərk et-
mək zamanı olduğunu təsdiq edir! Ayrıca, 
müstəqil dövlətçilik kontekstində düşün-
mək daha əhəmiyyətlidir. 

Ulu öndərin bu tarixi fikirləri zamanın 
sərhədlərini aşır. Bizi dövlətçiliyə yaradıcı 
və sədaqətli yanaşmaq istiqamətində tər-
biyə edir. Buna görə ilin hər günü bizim 
üçün Ulu öndəri anma zamanı olmalıdır.

(ardı var)

Füzuli QURBANOV,  
XQ-nin analitiki,  

fəlsəfə elmləri doktoru           

Şəxsiyyətin bütövlüyü

Unudulmaz dahi şəxsiyyət Heydər 
Əliyevin dostluq etdiyi insanlardan 
olan lerikli fermer Xanış Şahəyev 
xatırlananda istər-istəməz çöhrələrə 
təbəssüm qonur. Onun Ulu öndərlə 
görüşləri göz önündə canlanır və şirin 
talış ləhcəsində, bir qədər də məzəli şə-
kildə söylədikləri yada düşür. Dünya 
şöhrətli azman siyasətçi ilə dostluğuna 
görə ölkənin ən məşhur simalarından 
birinə çevrilmişdi sadə zəhmət adamı. 

O, ilk dəfə 23 dekabr 1994-cü ildə 
kənd təsərrüfatında iqtisadi islahatlara həsr 
olunmuş respublika müşavirəsində təkidlə 
söz alıb danışmışdı:

– Atam İkinci Dünya müharibəsində, 
bir oğlum sovet ordusunda xidmət zama-
nı  həlak olub, ömrüm boyu təsərrüfatda 
çalışmışam. 22 uşağım var – 18-i oğlandır, 
4-ü qız (alqışlar). İki oğlum şəhid olub. 
Çoxlu qoyun-quzum, meşə sahəm var. Hər 
şey qabarlı əllərimin bəhrəsidir. Heç bir 
şeydən ehtiyacım yoxdur. Şəxsən sənin 
məhəbbətin məni gətirib bura çıxarıb. Səni 
hər dəfə televiziyada görəndə təskinlik 
tapırıq. Sənin  bu xalq qarşısında xidmət-
lərinə heyran qalıram. Əgər çoban dostun 
yoxdursa, bloknota yaz ki, Lerikdə çoban  
Şahıyev Xanış mənim dostumdur.  

Onun ərkyana çıxışı, Ulu öndərlə səmi-
mi dialoqu məclisdə xüsusi bir ab-hava ya-
ratdı. Sonra neçə dəfə görüşdülər. İlk dəfə 
o, Lerikdən Bakıya Qurban payı gətirəndə 
Heydər Əliyevin “Çox sağ ol, əziyyət çək-
misən” – sözünə gülərək belə cavab verdi: 
“Kişi gərək kişinin yolunda əziyyət çəksin 
də”. Daha sonra dedi ki, dünyada tanın-
mış, bəyənilmiş siyasətçi, ağsaqqal lider-
sən. Xalq yolunda əziyyət, zillət çəkirsən. 
Hamı sənə dua edir. Sənin işlərin bir ba-
yatını yada salır: Tikmədim özüm qalam, 
tikdim ki, izim qala. Allah mənə qismət 
eləsin, sənin 100 yaşında  da Prezident 
Aparatının qarşısına qurbanlar gətirim!.. 

Növbəti illərdə də sözünün üstündə 
duran Xanış kişi hər Qurban bayramında 
Lerikdən Bakıya maşın dolu xırdabuy-
nuzlu heyvanlar gətirir, birini Prezidentin 

ayağının altında  kəsir, sonra qaçqın ailələ-
rinə pay verirdi. O, Heydər Əliyevin həm 
səmimi dostu, həm də qızğın dəstəkçisi idi.

Mehriban görüşləri zamanı Xanış kişi-
nin əsl xalq diplomatiyası nümunəsi kimi   
dediyi sözlər yadımızdadır:

– Allah səni Azərbaycan xalqına çox 
görməsin.  Hörmətli Prezident, sənin 
haqqında min dəfə də danışsam, elə bi-
lirəm ki, birinci dəfədir, danışıram. Çünki 
sən sözə yaraşırsan, söz də sənə yaraşır. 
Sən həmişə daşıdığın vəzifələri hörmətə 
mindirmisən, yüksək səviyyədə aparmı-
san. 

Ulu öndər təşəkkür edərək dedi: “Xa-
nış kişi, mən həmişə səninlə söhbət edəndə 
çox təəccüblənirəm ki, sən nə qədər müd-
rik xalq kəlamı, atalar sözü bilirsən və nitq 
imkanların nə qədər böyükdür. O qədər 
gözəl danışırsan ki, bir dənə söz o biri-

ni təkrar etmir... Xoş sözlərə görə sağ ol. 
Bilirəm, çox istədiyindən deyirsən. Məni 
xalq seçib, mən də xalqın etimadı ilə də bu 
vəzifəni aparıram”.  

Çoban xanış Ulu öndərlə görüşlərin 
birinə həyat yoldaşı Səmərqənd xanımı 
da gətirmişdi. O, Ümummilli liderlə gö-
rüşüb-öpüşəndə Xanış kişi yenə zarafata 
salaraq xanımına  dedi: “Heydər Əliyevi 
öpmək hər kəsə qismət olmur, ha”... 

Dövlət televiziyasının jurnalisti kimi, 
mən də bu görüşlərin bəzisində şəxsən 
iştirak etdiyim və reportajlar hazırladığım 
üçün Xanış Şahıyevin paytaxta hər güza-
rının necə şən əhval-ruhiyyə, səmimi aura 
yaratdığının canlı şahidi olmuşam. Xatırla-
yıram ki, Birinci Qarabağ savaşında oğlu 
Camal Şahıyevin şəhadətə ucaldığı də-
yanətli Xanış kişi Ulu öndərlə görüşündə: 
“Mən şəhid atasıyam, – demişdi. – Lazım 

gəlsə, Vətən yolunda o biri oğullarımı da 
qurban verərəm”. Dediyi kimi də oldu. 
Nəvələri Elgün və Altay İkinci Qarabağ 
müharibəsində Xanış babanın həmin sözü-
nü öz şəhidlikləri ilə urvatlandırdılar. 

Bir dəfə Lerikdə görüşümüz zamanı 
ağsaqqalın dediklərini olduğu kimi xatır-
layıram: “Prezidentlə ona görə dostam ki, 
ürəyimdə 3 dağ var – ata dağı və 2 bala 
dağı. Əgər hörmətli Prezident müharibəni 
dayandırmasaydı, minlərlə insan, millət 
şəhid olacaqdı. Cavanlarımız öləcəkdi. 
İndi isə atəşkəs yaranıb və bizim düşmənə 
layiqli cavab verə biləcək nizami ordu ya-
ratmaq imkanımız var. Bir də ki, Heydər 
Əliyev əliqabarlı insanlara hörmət və qay-
ğı ilə yanaşan böyük şəxsiyyətdir.

O da yadımdadır ki, Xanış kişi Ulu 
öndərin 1996-cı ildə son dərəcə qətiyyətli 
çıxışının tarixə düşdüyü və Azərbaycanın 
xeyrinə qərar qəbul ediməsi ilə nəticələn-
miş məlum Lissabon sammitindən sonrakı 
gəlişində düz Prezident Administrasiyası-
nın qarşısında bu şərəfə gətirdiyi qurban-
lardan birini kəsmək üçün yük maşınına 
qalxmaq istədi. Heydər Əliyev onun qo-
lundan tutub mehriban təbəssümlə dedi: 
“Xanış kişi, dayan, zəhmət çəkmə. Gedək, 
oturub bir qədər söhbət edək, qurbanları 
isə tapşıracağam, aparıb qaçqınlara pay-
lasınlar. Səxavətinə görə çox sağ ol! Bilir-
sən, Ukraynanın Prezidenti Leonid Kuçma 
Bakıya səfərə gəlib, onu qarşılamalıyıq”. 

Təəssüf ki, bəzi ağzıgöyçək siyasət-
pərdazlar Xanış Şahıyevin heç də çoban 
deyil, dilli-dilavər bir musiqiçi olduğunu 
deməklə ölkə rəhbərinin onunla dostlu-
ğuna kölgə salmaq istəyirdilər. Belələrinə 
əsl həqiqəti anlatmaq üçün bir gün teleo-
peratorumla Lerikə gedib çoban Xanışın 
qonağı oldum. Rayon mərkəzindən bir qə-
dər aralıda “Velaçola” adlanan düzənlikdə 
qoyun sürüsünü otaran ağsaqqalla oradaca 

söhbət elədik. O, qoltuq cibindən çoban  
tütəyini çıxarıb çaldı və biz bu kadrları da 
efirə verərək, hər kəsə anlatdıq ki, çobanın 
tütək çalması heç də onun musiqiçi olması 
demək deyil...

Ulu öndər haqq dünyasına qovuşanda 
onunla vida və dəfn mərasiminə ilk gələn-
lərdən biri də məhz sadə əməkçi dostu 
Xanış Şahıyev idi. Elə hey ağlayır, da-
yanmayan göz yaşlarını əlindəki dəsmalla 
silirdi. 70 yaşında olmasına baxmayaraq, 
rəsmilərlə bərabər izdihamın önündə düz 
Fəxri xiyabana qədər getdi, kədərli səslə 
unudulmaz dahi insana dönə-dönə Allah-
dan rəhmət dilədi... 

Tanınmış fermerlə səmimi dostluq 
ənənəsini Ulu öndərdən sonra Prezident 
İlham Əliyev həvəslə davam etdirdi. Le-
rikə hər səfərində mütləq onunla görüşdü, 
hal-əhval tutdu. Xanış kişiyə Ulu öndərlə 
görüşlərinə aid foto-albom bağışlayanda 
ağsaqqalın kövrəldiyi anlar isə heç yaddan 
çıxmır. O dedi ki, bu albom mənim üçün 
ən böyük hədiyyədir. Göz bəbəyim kimi 
qoruyacağam. 

Heydər Əliyevlə dostluğu dastan olan 
Xanış Şahıyev 2009-cu ildə 77 yaşında 
vəfat edib, indi də adı çəkiləndə ilk olaraq 
“Heydər Əliyevin sadiq dostu” ifadəsi iş-
lənir...    

İllər keçsə də, bu dostluq  ehtiramla yad 
olunur. Bu il oktyabrın sonunda  Heydər 
Əliyev Fondunun vitse-prezidenti Leyla 
Əliyeva Lerikə səfəri zamanı babasının 
şəxsi dostunun – mərhum fermerin ailəsinə 
baş çəkib. Söhbət zamanı ümummilli lider 
Heydər Əliyevlə Xanış Şahıyev arasındakı 
səmimi dostluq, Prezident İlham Əliyevlə 
olan görüşlər xatırlanıb. Heydər  Əliyevlə 
çoban Xanışın dostluğunu əks etdirən, 
müxtəlif görüşlərdən xatirə olan fotoal-
boma baxılıb. Ailənin şəhid övladlarının 
Vətən uğrundakı döyüşləri də xatırlanıb.

Bəli, böyük siyasi xadimin – Azərbay-
can xalqının Ümummilli liderinin adi bir 
çobanla dostluğu, bax, beləcə, nəsillərə 
nümunə kimi yaddaşlarda yaşamaqdadır.    

Əli NƏCƏFXANLI   
XQ 

Müdriklik və sadəliyin ali timsalı

